
«Հայաստանի Հանրապետության 2012 թվականի պետական բյուջեում վերաբաշխում և Հայաստանի Հանրապետության կառավարության 2011 թվականի դեկտեմբերի 22-ի N 1919-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ
1. Անհրաժեշտությունը

Նկատի ունենալով, որ «Ճանապարհային երթևեկության անվտանգության ապահովման մասին» ՀՀ օրենքի 33¹ հոդվածով ճանապարհային ոստիկանության արտաբյուջետային ֆոնդի միջոցների «այլ ուղղությունները» կարող է սահմանել ՀՀ կառավարությունը, որոշման նախագծով առաջարկվում է, ի հաշիվ ճանապարհային ոստիկանության արտաբյուետային միջոցների, բարելավել  հասարակական կարգի պահպանության և հասարակական անվտանգության ապահովման բնագավառում  ներգրավված ոստիկանության զորքերի ստորաբաժանումների տեխնիկական հագեցվածության վիճակը:
Միաժամանակ, ներկայացվող նախագծով նախատեսվում է կարգավորել Քանաքեռ-Զեյթունի ոստիկանության բաժնի, ինչպես նաև   ոստիկանության փորձաքրեագիտական վարչության (ՓՔՎ)  վարչական մասնաշենքի կապիտալ վերանորոգման աշխատանքների լրիվ և ժամանակին ֆինանսավորման հարցերը:
              2.  Ընթացիկ իրավիճակը և խնդիրները

      <<Ոստիկանության զորքերի մասին>> ՀՀ օրենքի 3-րդ հոդվածի համաձայն ոստիկանության զորքերի (ՈԶ) խնդիրներին է դասվում նաև հասարակական կարգի պահպանությանը և հասարակական անվտանգության ապահովմանը մասնակցելը: Այդ բնագավառում ՈԶ արդյունավետ գործունեության  կարևորագույն նախապայմաններից է նյութատեխնիկական բազայի արդիականացումը, քանի որ ՈԶ կարողությունները բնութագրող` հիմնական և ընթացիկ ակտիվների հագեցվածության աստիճանը  ներկայումս  ցածր է: Այսպես.


 ՈԶ 2011թ.-ի տարեկան հաշվեկշռի տվյալների համաձայն  հիմնական միջոցների մաշվածությունն ընդհանուր առմամբ կազմում է  շուրջ 50 % : 

ՈԶ ստորաբաժանումների կողմից շահագործվող տարբեր նշանակության (պարեկային, ծառայողական, տնտեսական և այլն) ավտոտրանսպորտային միջոցների շուրջ  23 %-ը շահագործվում է 10 և ավելի տարի և ֆիզիկական լրիվ մաշվածության պատճառով արդեն իսկ ենթակա են  դուրս գրման:

Ավտոտրանսպորտային միջոցների, ինչպես նաև ավտոպահեստամասերի պակասը, հնամաշությունը խոչընդոտներ են ստեղծում զորքերի տեղաշարժը անհրաժեշտ դեպքերում և պահանջվող ժամկետներում ապահովելու համար:

Վիճակը բավարար չէ նաև ՈԶ ստորաբաժանումներում շահագործվող վարչական սարքերի և սարքավորումների համալրվածության առումով: 

    Ներկայացվող սարքերի և սարքավորումների պակասը և մաշվածությունը  նվազեցնում է ՈԶ ուսումնական և գործնական պարապունքների անցկացման, ծառայություն իրականացնող վերակարգերի գործունեության արդյունավետությունը:

Հաջորդը` Քանաքեռ-Զեյթունի ոստիկանության բաժնի կապիտալ վերանորոգման աշխատանքներն ամբողջական  ծավալով և հնարավոր սեղմ ժամկետում կատարելու համար պահանջվող  միջոցներ նախատեսելն է, ինչպես նաև այդ աշխատանքների  գնման ձևի փոփոխությունը: 


Խնդիրը կայանում է նրանում, որ նախագծանախահաշվային փաստաթղթերով հիմնանորոգման ծախսերի հանրագումարը, ներառյալ շենքի տարածքի բարեկարգման, նախագծանախահաշվային փաստաթղթերի կազման, տեխնիկական և հեղինակային հսկողության աշխատանքները, կազմում է 345.7 մլն. դրամ, այն դեպքում երբ նախատեսվել էր ընդամենը 240.0 մլն. դրամ: Արտաբյուջետային միջոցների ներքին վերաբաշխման հաշվին  լրացուցիչ նպատակային  հատկացումների գումարը կազմում է  105.7 մլն. դրամ:

Նախագծով առաջարկվում է նաև Քանաքեռ-Զեյթունի ոստիկանության բաժնի  կապիտալ նորոգման աշխատանքների գնման ‘’ բաց ընթացակարգով’’  ձևը փոխարինել  ‘’բանակցային ընթացակարգով` առանց գնումների հայտարարությունը  նախապես հրապարակելու’’ ընթացակարգով, որպես հրատապ համարվող կարիքի բավարարում:
   Հրատապությունը պայմանավորված է նրանով, որ ոստիկանության նշված բաժնի  ներակայիս զբաղեցրած շենքը,  «Հայսեյսմիկ և ԿՊԳՀԻ» ՓԲ-ի մասնագիտական  եզրակացությամբ  4-րդ աստիճանի վթարային  վիճակի է: Նոր` կապիտալ  վերանորոգման ենթակա մասնաշենքի հատկացումը կատարվել է ս/թ ապրիլին, որից հետո էլ  կատարվել է նախագծանախահաշվային փաստաթղթերով նախատեսված ծավալների ճգրտումները, վերահաշվարկները, ինչպես նաև  ՀՀ կառավարության 10.02.2011թ.-ի № 168-Ն որոշման 32-րդ կետի 5-րդ ենթակետով սահմանված կարգով, որպես վթարի  հետևանքով առաջացած և հրատապ համարվող կարիքի բավարարում արդեն իսկ սկսվել է հիմնանորոգման աշխատանքները:

Ներկայացվող որոշման նախագծով, վերը նշված համանման եղանակով և հիմնավորմամբ,  նախատեսվում է լուծել նաև ոստիկանության անձնագրերի և վիզաների վարչության արտաբյուջետային միջոցների ծախսերում ներառված ոստիկանության փորձաքրեագիտական վարչության (ՓՔՎ)  նոր վարչական մասնաշենքի կապիտալ վերանորոգման աշխատանքների ֆինանսավորման և գնման ձևի փոփոխության հարցերը:

 Տվյալ դեպքում, խնդիրը կայանում է նրանում, որ ինչպես պարզվեց այժմ, շենքի կոյուղագիծը գտնվում է  խցանված վիճակում և դրա մաքրելը գործնականում անհնարին է, քանի որ  ընդհանուր կոյուղագծի և դիտահորերի վրա  անցած  տարիների ընթացքում կատարվել են տարբեր կառուցապատումներ (այդ թվում ապօրինի) : Ըստ այդմ,  առաջացել է առնվազն 120 մետր երկարությամբ նոր կոյուղագիծ 5.9 մլն. դրամ լրացուցիչ գումարով կառուցելու անհրաժեշտություն: 
3.   Կարգավորման նպատակը և բնույթը

Այսպիսով,  ՀՀ  կառավարության 2011 թվականի դեկտեմբերի 22-ի թիվ 1919-Ն որոշմամբ առաջարկվող փոփոխությամբ նախատեվում է`

- Ճանապարհային ոստիկանության արտաբյուջետային միջոցների հաշվին.

ա)  բարելավել ՀՀ ոստիկանության զորքերի տեխնիկական հագեցվածությունը, այդ նպատակին հատկացնելով` 105.2  մլն. դրամ: Այդ միջոցներով գնման ենթակա ավտոտրանսպորտային միջոցները, ավտոպահեստամասերը և վարչական սարքերն ու սարքավորումները  ներառված են նախագծի հավելված 4-ում:
բ) ավելացնել Քանաքեռ-Զեյթունի ոստիկանության բաժնի  կապիտալ նորոգման աշխատանքների համար նախատեսված հատկացումները`  105.7 մլն. դրամի չափով,

- Ոստիկանության անձնագրերի և վիզաների վարչության արտաբյուջետային միջոցների  հաշվին ֆինանսավորվող  ոստիկանության փորձաքրեագիտական վարչության (ՓՔՎ)  վարչական մասնաշենքի կապիտալ վերանորոգման աշխատանքների գումարը առաջարկվում է  ավելացնել 5.9  մլն. դրամի չափով,  սահմանելով` 49.6 մլն. դրամ:
4.  Նախագծի մշակման գործընթացում ներգրավված ինսիտուտները և անձիք
  ՀՀ ոստիկանության զորքեր, ֆինանսաբյուջետային, տնտեսական և իրավաբանական վարչություններ:

5.  Ակնկալվող արդյունքը`
1) ՀՀ  ոստիկանության զորքերի  ստորաբաժանումների տեխնիկական հագեցվածության արդիականացում, հասարակական կարգի պահպանության և հասարակական անվտանգության ապահովման մասնակցության արդյունավետության բարձրացում,
2) Քանաքեռ-Զեյթունի ոստիկանության բաժնի, ինչպես նաև ոստիկանության փորձաքրեագիտական վարչության  աշխատանքնային պայմանների բարելավում :
ՀՀ ոստիկանություն
